
Svim medijima – dostavlja se

BiH već godinama jedina u regionu bez napretka u borbi protiv korupcije
BiH se prema Indeksu percepcije korupcije nalazi na 91. do 94. mjestu zajedno sa Liberijom, Trinidadom i Tobagom i Zambijom, te prema tome zauzima isto mjesto kao i prethodne godine, a poredeći posljednjih pet godina nije pokazala nikakav napredak u borbi protiv korupcije

Sarajevo, 01. decembar 2011. – Transparency International je objavio novi Indeks percepcije korupcije (CPI) za 2011. godinu prema kojem Bosna i Hercegovina ni ove godine nije napravila nikakav pomak u borbi protiv korupcije u javnom sektoru, pa se tako na listi od 182 zemlje svijeta nalazi na 91. do 94. mjestu prema prema percipiranom nivou korupcije. Kao i prošle godine, BiH i ovaj put nosi indeks 3,2, na skali od 0 do 10, gdje 0 predstavlja apsolutnu korupciju, a 10 zemlju oslobođenu korupcije. Ovo znači da u odnosu na prethodnu godinu, BiH stoji u mjestu kada je u pitanju borba protiv korupcije, a kada se uporedi period od 2007. do 2011. nije pokazala značajan napredak. 

U poređenju sa zemljama bivše Jugoslavije, BiH se nalazi i iza Slovenije (35. mjesto), Hrvatske (66. mjesto), Makedonije (69. mjesto),  Srbije (86. mjesto), dok je opet jedino UNMIK Kosovo iza BiH, na 112. mjestu. 

Pozicija BiH u odnosu na ove zemlje nije bila drugačija ni prethodnih godina, s obzirom na to da su prije 5 godina sve zemlje regiona imale približne rezultate na CPI ljestvici, nakon čega su ostale zemlje napredovale, dok jedino BiH u datom periodu nije napravila nikakav značajan pomak. CPI već godinama pokazuje da BiH kaska za regionom, a suvišno je i govoriti o tome koliko nazaduje u odnosu na razvijene evropske zemlje.

Nazadovanje BiH u odnosu na susjedne zemlje pokazano je i u Izvještajima o napretku Evropske komisije, gdje je data preporuka Komisije za davanje kandidatskog statusa Srbiji, odobren je početak pregovora sa Crnom Gorom, a Hrvatska sljedeće godine postaje članica Evropske unije, BiH je dobila veoma lošu ocjenu, posebno kada je u pitanju efikasnost u borbi protiv korupcije. 
Institucije u BiH stoga moraju ovakve nalaze shvatiti kao poziv za buđenje i hitnu akciju kako bi BiH uhvatila korak sa zemljama regiona i bila u situaciji da se barem nada napretku u sprovođenju reformi, a samim tim i koraku dalje ka Evropskoj uniji. U protivnom, BiH će izgubiti i posljednju šansu za priključak regionu, a korupcija može potpuno urušiti stabilnost i ugroziti budućnost zemlje. 
